
JAWATANKUASA PILIHAN
PERHUBUNGAN ANTARABANGSA DAN 
PERDAGANGAN ANTARABANGSA

DR. 8  TAHUN 2026

LAPORAN LAWATAN KERJA JAWATANKUASA 
PILIHAN PERHUBUNGAN ANTARABANGSA DAN 
PERDAGANGAN ANTARABANGSA KE VIETNAM

SYOR JAWATANKUASA

OBJEKTIF LAWATAN KERJA LIBAT URUS

Penyediaan penyata ini bertujuan untuk memaklumkan perjalanan dan hasil lawatan kerja Jawatankuasa Pilihan (JKP) 
Perhubungan Antarabangsa dan Perdagangan Antarabangsa ke Hanoi dan Ho Chi Minh City, Vietnam yang berlangsung 
dari 12 Januari 2026 (Isnin) hingga 16 Januari 2026 (Jumaat). Lawatan kerja ini disertai oleh lima orang Ahli JKP 
Perhubungan Antarabangsa dan Perdagangan Antarabangsa yang diketuai oleh Yang Berhormat Tuan Wong Chen, Ahli 
Parlimen Subang selaku Pengerusi JKP.

Memperkukuh diplomasi Parlimen Malaysia-Vietnam.
 
Memperkukuh kefahaman pada peringkat Parlimen 
mengenai isu Laut China Selatan.

Menilai dinamik geopolitik Amerika Syarikat-China dan 
implikasinya terhadap ASEAN.

Memahami isu sempadan dan kestabilan serantau di Asia 
Tenggara khususnya Kemboja-Thailand.

Memperkukuh kefahaman pada peringkat Parlimen 
mengenai dinamik perdagangan Malaysia-Vietnam.

Menilai peluang pelaburan dan rantaian bekalan serantau.

Menyokong pelaksanaan dan pemanfaatan perjanjian 
perdagangan bebas.

Jawatankuasa mengesyorkan bahawa isu penangkapan 
ikan secara haram perlu ditangani secara damai dan 
konstruktif melalui kerjasama erat antara kedua-dua negara, 
termasuk mekanisme dialog, perkongsian maklumat, serta 
penguatkuasaan bersama di kawasan perairan yang terlibat. 
Pendekatan ini dilihat mampu mengurangkan ketegangan, 
mengelakkan konflik, dan pada masa yang sama 
memperkukuh hubungan diplomatik Malaysia–Vietnam.

Jawatankuasa mencadangkan agar Malaysia dan Vietnam 
meneroka kerjasama dalam industri halal, memanfaatkan 
kedudukan Malaysia sebagai hab halal global. Kerjasama ini 
bukan sahaja menyumbang kepada pertumbuhan ekonomi 
kedua-dua negara, tetapi juga memperkukuh imej sebagai 
negara yang komited terhadap nilai Islam dan pembangunan 
industri beretika.

Jawatankuasa mengesyorkan supaya hubungan akademik 
dan diplomatik antara DAV dan institusi Malaysia diperkukuh 
melalui MoU, program pertukaran pelajar, serta forum 
bersama mengenai isu-isu strategik serantau. Langkah ini 
akan meningkatkan pemahaman bersama, memperkukuh 
jaringan diplomatik, dan menyokong usaha ASEAN dalam 
mengekalkan kestabilan politik serta keselamatan serantau.

Jawatankuasa mengesyorkan agar Malaysia 
memanfaatkan peranan VIETRADE sebagai 
penghubung perdagangan antarabangsa, khususnya 
dalam memperluas akses pasaran produk Malaysia ke 
Vietnam dan seterusnya ke pasaran global melalui 
rangkaian perjanjian perdagangan bebas (FTA) yang 
dimiliki Vietnam.

Jawatankuasa mengesyorkan agar Malaysia memberi 
tumpuan kepada peluang ekonomi baharu yang dijana 
melalui Comprehensive Strategic Partnership, 
khususnya dalam rantaian bekalan tenaga boleh 
diperbaharui, perkhidmatan, dan pelaburan di Vietnam. 
Hal ini selaras dengan aspirasi Malaysia untuk 
memperkukuh kedudukan sebagai rakan strategik 
utama Vietnam dalam ASEAN dan Indo-Pasifik.

Jawatankuasa mengesyorkan agar MBC terus 
diperkukuh sebagai hab sehenti bagi komuniti 
perniagaan Malaysia di Vietnam. Melalui aktiviti seperti 
seminar, forum perniagaan, dan acara jaringan 
(networking), MBC dapat memperluas peluang 
kerjasama antara syarikat Malaysia dengan perusahaan 
tempatan dan antarabangsa, sekali gus meningkatkan 
daya saing perniagaan Malaysia di Vietnam.

National Assembly of Vietnam

Diplomatic Academy of Vietnam (DAV)

Vietnam Trade and Promotion Agency 
(VIETRADE)

Department of Industry and Trade (Southern 
Office)

Malaysian Business Chamber (MBC)

BAHAGIAN I 

PENGENALAN 

 

I. Jawatankuasa dan Terma Rujukan 

1. Pada hari Selasa, 12 Ogos 2025, pindaan Peraturan-peraturan Majlis Mesyuarat 

Dewan Rakyat telah diluluskan oleh Majlis Dewan Rakyat di bawah Peraturan 

mesyuarat 80B. Pindaan ini telah menjadikan status 10 Jawatankuasa Pilihan Khas 

sedia ada sebagai Jawatankuasa Pilihan Tetap yang dikenali sebagai 

Jawatankuasa Pilihan berkaitan Kementerian. Peraturan Mesyuarat 80B 

memperuntukkan perkara-perkara seperti yang berikut: 

i. Hendaklah ada Jawatankuasa-jawatankuasa Pilihan berkaitan Kementerian 

yang dinamakan sebagaimana yang dinyatakan dalam Jadual yang 

mengandungi tidak lebih daripada dua belas orang ahli yang dilantik oleh 

Jawatankuasa Pemilih. Pengerusi dan Naib Pengerusi hendaklah dipilih dalam 

kalangan ahli jawatankuasa. 

ii. Semasa ketiadaan Pengerusi dan Naib Pengerusi oleh sebab keuzuran atau 

sebab-sebab lain, Jawatankuasa hendaklah memilih mana-mana ahli untuk 

menjadi Pengerusi bagi mempengerusikan mesyuarat Jawatankuasa itu. 

iii. Kecuali perkara-perkara yang diperiksa oleh Jawatankuasa Kira-kira Wang 

Negara di bawah Peraturan Mesyuarat 77(1), menjadi kewajipan 

Jawatankuasa untuk: 

a. meneliti Rang Undang-undang berkaitan dengan Kementerian yang 

telah dibacakan kali yang pertama; 

b. meneliti usul daripada ahli yang bukan ahli Kerajaan, Rang Undang-

undang daripada ahli yang bukan ahli Kerajaan, rayuan-rayuan dan 

laporan yang berkaitan dengan Kementerian; 

c. menyiasat dan melaporkan apa-apa perkara yang berkaitan dengan 

Kementerian; dan 

d. melaksanakan apa-apa perkara lain yang diserahkan kepadanya oleh 

Majlis atau Menteri dari satu masa ke satu masa. 

iv. Jawatankuasa Pemilih boleh dari satu masa ke satu masa meminda Jadual 

dan pindaan itu hendaklah dibentangkan dalam Majlis. 

v. Jawatankuasa ini berkuasa memanggil orang hadir di hadapannya atau 

meminta dikeluarkan surat-surat dan rekod-rekod, dan mengeluarkan penyata 

kepada Majlis dari satu masa ke satu masa. 

2. Ahli-ahli Jawatankuasa Pilihan Perhubungan Antarabangsa dan Perdagangan 

Antarabangsa terdiri daripada: 

i. Yang Berhormat Tuan Wong Chen 

(Ahli Parlimen Subang merangkap Pengerusi) 

ii. Yang Berhormat Datuk Willie anak Mongin 

(Ahli Parlimen Puncak Borneo merangkap Naib Pengerusi) 

iii. Yang Berhormat Tuan Lee Chuan How 

(Ahli Parlimen Ipoh Timor) 

iv. Yang Berhormat Tuan Chong Zhemin 

(Ahli Parlimen Kampar) 

v. Yang Berhormat Datuk Andi Muhammad Suryady bin Bandy 

(Ahli Parlimen Kalabakan) 

vi. Yang Berhormat Tuan Haji Aminolhuda bin Hassan 

(Ahli Parlimen Sri Gading) 

vii. Yang Berhormat Dato’ Wira Ku Abd Rahman bin Ku Ismail 

(Ahli Parlimen Kubang Pasu) 

viii. Yang Berhormat Tuan Wan Ahmad Fayhsal bin Wan Ahmad Kamal 

(Ahli Parlimen Machang) 

ix. Yang Berhormat Dato’ Haji Mohd Suhaimi bin Abdullah 

(Ahli Parlimen Langkawi) 

x. Yang Berhormat Puan Syerleena binti Abdul Rashid 

(Ahli Parlimen Bukit Bendera) 

xi. Yang Berhormat Tuan Haji Muhammad Ismi bin Mat Taib 

(Ahli Parlimen Parit) 

xii. Yang Berhormat Dato’ Muhammad Bakhtiar bin Wan Chik 

(Ahli Parlimen Balik Pulau) 

II. Pendekatan Tugas Kerja 

3. Mesyuarat Jawatankuasa ini telah mengadakan lawatan kerja ke Hanoi dan Ho Chi 

Minh City, Vietnam pada 12 Januari 2026 (Isnin) hingga 16 Januari 2026 (Jumaat). 

BAHAGIAN II 

LATAR BELAKANG DAN OBJEKTIF LAWATAN 

 

1. Laporan ini bertujuan untuk memaklumkan perjalanan dan hasil lawatan kerja 

Jawatankuasa Pilihan (JKP) Perhubungan Antarabangsa dan Perdagangan 

Antarabangsa ke Hanoi dan Ho Chi Minh City, Vietnam yang berlangsung 

sepanjang 12 Januari hingga 16 Januari 2026. Lawatan kerja ini disertai oleh lima 

orang Ahli JKP Perhubungan Antarabangsa dan Perdagangan Antarabangsa yang 

diketuai oleh Yang Berhormat Tuan Wong Chen, Ahli Parlimen Subang selaku 

Pengerusi JKP. Senarai delegasi lawatan kerja adalah seperti Lampiran A. 

2. Lawatan kerja ke Hanoi dan Ho Chi Minh City, Vietnam ini dijalankan untuk 

mengenalpasti dan memahami isu geopolitik serantau, contohnya isu laut China 

Selatan dan tuntutan pihak-pihak dalam pertikaian zon ekonomi eksklusif di Laut 

China Selatan serta isu sempadan pertikaian antara Thailand dan Kemboja. Selain 

itu, lawatan ini telah dijalankan untuk mempelajari serta meneliti impak perang 

ekonomi antara Amerika Syarikat dan China terhadap ekonomi di Vietnam serta 

negara-negara ASEAN yang lain khususnya Malaysia. Di samping itu, melalui 

lawatan kerja ini juga delegasi dapat menilai peluang pelaburan dan rantaian 

bekalan serantau yang wujud di Vietnam dan juga perjanjian perdagangan bebas 

yang boleh dimanfaatkan.  

3. Hanoi dan Ho Chi Minh City merupakan destinasi bagi lawatan kerja ini yang 

merangkumi kunjungan ke beberapa organisasi kerajaan dan swasta. Di Hanoi 

yang juga merupakan ibu negara Vietnam, lawatan rasmi merangkumi lawatan ke 

National Assembly of Vietnam, Diplomatic Academy of Vietnam dan Vietnam Trade 

Promotion Agency (VIETRADE). Semasa delegasi berada di Ho Chi Minh City pula, 

delegasi telah mengadakan dua mesyuarat bersama Department of Industry and 

Trade Vietnam dan Malaysian Business Chamber (MBC). Delegasi juga telah 

mengadakan kunjungan hormat ke atas kedua-dua pejabat kedutaan Malaysia di 

Hanoi dan Konsulat Jeneral Malaysia di Ho Chi Minh City. 

4. Objektif lawatan kerja ini adalah untuk:  

i. Memperkukuh diplomasi Parlimen Malaysia-Vietnam;  

ii. Memperkukuh kefahaman pada peringkat Parlimen mengenai isu Laut China 

Selatan; 

iii. Menilai dinamik geopolitik Amerika Syarikat-China dan implikasinya terhadap 

ASEAN;  

iv. Memahami isu sempadan dan kestabilan serantau di Asia Tenggara 

khususnya Kemboja-Thailand; 

v. Memperkukuh kefahaman pada peringkat Parlimen mengenai dinamik 

perdagangan Malaysia-Vietnam; 

vi. Menilai peluang pelaburan dan rantaian bekalan serantau; dan 

vii. Menyokong pelaksanaan dan pemanfaatan perjanjian perdagangan bebas. 

BAHAGIAN III 

LAPORAN LAWATAN 

 

Sepanjang lawatan ini, delegasi telah mengadakan dua sesi kunjungan hormat dan lima 

sesi lawatan. Jadual program lawatan kerja adalah seperti Lampiran B. Laporan lawatan 

kerja yang dijalankan adalah seperti yang berikut: 

I. LAWATAN KE NATIONAL ASSEMBLY OF VIETNAM 

1. Delegasi memulakan lawatan kerja di Hanoi pada 13 Januari (Selasa) dengan 

melawat bangunan Parlimen di Hanoi, iaitu National Assembly of Vietnam. Delegasi 

disambut oleh Honourable Don Tuan Phong, Vice Chairman of the National 

Defense, Security and Foreign Affairs Committee bersama Honourable Tran Thi 

Hong An, ahli jawatankuasa tersebut, seorang ahli daripada Economic and Finance 

Committee, dan pegawai daripada National Assembly of Vietnam. 

2. National Assembly of Vietnam merupakan kuasa negara (state power) tertinggi dan 

badan perwakilan rakyat yang utama di Vietnam. Ia juga merupakan satu-satunya 

badan yang mempunyai kuasa perlembagaan dan perundangan penuh di Vietnam. 

Badan ini memainkan peranan penting dalam menentukan dasar negara, 

menggubal undang-undang, serta mengawasi pelaksanaan kuasa eksekutif dan 

kehakiman. Antara fungsi National Assembly of Vietnam ialah: 

i. Penentuan Dasar Utama – menetapkan dasar-dasar utama dalam negeri dan 

luar negeri, tugas sosio-ekonomi, isu pertahanan dan keselamatan negara, 

serta prinsip utama yang mengawal jentera pentadbiran negara, hubungan 

sosial dan aktiviti rakyat. 

ii. Kuasa Pengawasan Tertinggi – melaksanakan hak pengawasan tertinggi 

terhadap semua aktiviti negara. 

iii. Kuasa Perundangan – mempunyai kuasa tertinggi untuk menggubal 

perlembagaan dan undang-undang. Dokumen perundangan yang digubal oleh 

badan perundangan tersebut termasuk Perlembagaan, kod, undang-undang 

dan resolusi. 

3. National Assembly of Vietnam mempunyai sistem yang berbeza daripada Parlimen 

Malaysia, iaitu ia bersidang secara unicameral (satu dewan) manakala Parlimen 

Malaysia bersidang secara bicameral (dua dewan). Dari segi jumlah Ahli Parlimen 

pula, Vietnam mempunyai 500 orang wakil rakyat yang dipilih untuk tempoh 5 tahun. 

Jumlah ini berbeza daripada Parlimen Malaysia yang mempunyai 222 orang wakil 

rakyat tetapi sama dari segi tempoh perwakilan iaitu 5 tahun. 

4. Delegasi memulakan perbincangan mengenai gerak kerja Committee of National 

Defense, Security and Foreign Affairs di Parlimen Vietnam. Jawatankuasa ini 

merupakan jawatankuasa tetap yang penting dalam mekanisme semak dan imbang 

dasar kerajaan dari sudut pertahanan negara, keselamatan dan hubungan luar 

negara. 

5. Skop dan tugas-tugas Jawatankuasa ini dalam aspek pertahanan negara termasuk: 

i. menilai dasar dan strategi pertahanan Vietnam; 

ii. menyemak rang undang-undang berkaitan ketenteraan dan keselamatan; 

iii. memberi pandangan terhadap peruntukan bajet pertahanan; dan  

iv. memantau keberkesanan operasi ketenteraan dan kesiapsiagaan nasional. 

6. Skop dan tugas-tugas Jawatankuasa ini dalam aspek keselamatan dalam negeri 

termasuk: 

i. menyelia undang-undang berkaitan keselamatan awam, polis, dan 

keselamatan siber; 

ii. membincangkan langkah pencegahan ancaman dalaman seperti jenayah 

terancang dan keganasan; dan 

iii. menilai keberkesanan agensi keselamatan dalam melindungi rakyat dan 

kestabilan negara. 

7. Skop dan tugas-tugas Jawatankuasa ini dalam aspek hal ehwal luar negeri 

termasuk: 

i. menyemak dan memberi pandangan terhadap perjanjian antarabangsa yang 

ditandatangani oleh Vietnam; 

ii. menyokong dasar diplomasi Vietnam dalam hubungan dua hala dan pelbagai 

hala; 

iii. mengukuhkan kerjasama dengan parlimen dan jawatankuasa luar negeri 

negara lain; dan 

iv. menjadi jambatan antara Majlis Kebangsaan dengan komuniti antarabangsa 

dalam isu keselamatan serantau dan global. 

8. Skop dan tugas-tugas Jawatankuasa ini dalam peranan strategik di Vietnam 

termasuklah: 

i. bertindak sebagai penasihat kepada kepimpinan National Assembly dalam 

isu-isu geopolitik; 

ii. menyelaraskan pandangan antara dasar keselamatan dan dasar luar negeri 

supaya konsisten dengan kepentingan nasional; dan 

iii. menyokong usaha Vietnam dalam mengekalkan kestabilan serantau, 

khususnya di Asia Tenggara. 

9. Delegasi dimaklumkan mengenai isu penangkapan ikan secara haram yang 

dilakukan oleh nelayan Vietnam di zon ekonomi eksklusif Malaysia. Isu ini telah 

menimbulkan kebimbangan kerana ia bukan sahaja melibatkan aspek kedaulatan 

maritim Malaysia, tetapi juga memberi kesan langsung terhadap pemeliharaan 

sumber marin, keselamatan perairan, serta kesejahteraan komuniti nelayan 

tempatan. 

10. Delegasi mencadangkan agar isu penangkapan ikan secara haram ini ditangani 

melalui pendekatan damai dan konstruktif. Usaha ini wajar dilaksanakan dengan 

kerjasama erat antara kedua-dua negara, termasuk melalui mekanisme dialog, 

perkongsian maklumat, serta penguatkuasaan bersama di kawasan perairan yang 

terlibat. Pendekatan ini bukan sahaja dapat mengurangkan ketegangan dan 

mengelakkan konflik, malah berpotensi meraih manfaat yang bernilai seperti 

pemeliharaan sumber marin, peningkatan kesejahteraan komuniti nelayan serta 

pengukuhan hubungan diplomatik antara kedua negara. 

11. Delegasi dimaklumkan mengenai isu sempadan antara Kemboja dan Thailand, 

bahawa negara tersebut mengambil pendekatan berkecuali dan tidak masuk 

campur dalam urusan kedua-dua negara berkenaan. Hal ini kerana isu sempadan 

tersebut merupakan perkara bilateral yang hanya melibatkan Kemboja dan 

Thailand, tanpa memberi kesan langsung terhadap kepentingan ekonomi atau 

keselamatan Vietnam di kawasan berkenaan. 

12. Delegasi dimaklumkan bahawa pendekatan berkecuali ini selaras dengan prinsip 

dasar luar Vietnam yang menekankan penghormatan terhadap kedaulatan negara 

lain serta tidak mencampuri urusan dalaman mereka. Walau bagaimanapun, 

Vietnam tetap menyokong usaha damai dan penyelesaian melalui saluran 

diplomatik yang konstruktif, kerana kestabilan serantau akan memberi manfaat 

bersama kepada semua negara ASEAN. Dengan cara ini, Vietnam dapat 

mengekalkan hubungan baik dengan kedua-dua negara, sambil memastikan fokus 

utama kekal kepada kepentingan nasional dan pembangunan ekonomi domestik. 

13. Delegasi berbincang mengenai isu pertikaian di Laut China Selatan yang turut 

melibatkan sempadan maritim Vietnam. Hal ini membuka ruang kepada 

perbincangan yang lebih mendalam mengenai perbezaan pendekatan dan tindak 

balas antara kedua-dua negara dalam menangani tuntutan terhadap kawasan laut 

tersebut.  

14. Delegasi memaklumkan bahawa isu ini bukan sahaja berkaitan dengan kedaulatan 

wilayah, tetapi juga melibatkan kepentingan strategik serantau termasuk 

keselamatan maritim, kebebasan pelayaran, serta pemeliharaan sumber ekonomi 

di kawasan berkenaan. 

15. Delegasi mencadangkan agar pertikaian ini dibawa ke Mahkamah Antarabangsa 

(International Court of Justice – ICJ) secara kolektif menggunakan medan ASEAN. 

Pendekatan ini dilihat lebih konstruktif kerana ia mengukuhkan prinsip udang-

undang antarabangsa dalam menyelesaikan pertikaian secara sah dan adil, 

meningkatkan solidariti ASEAN serta dapat menyumbang kepada kestabilan 

serantau. ASEAN dapat memperlihatkan komitmen bersama terhadap keamanan, 

kestabilan dan pembangunan serantau yang berterusan. 

16. Secara kesimpulannya, mesyuarat antara Ahli-ahli Jawatankuasa Pilihan 

Perhubungan Antarabangsa dan Perdagangan Antarabangsa bersama Committee 

of National Defense, Security and Foreign Affairs memberikan ruang untuk 

perbincangan secara komprehensif dan menilai perspektif Ahli Parlimen Vietnam 

mengenai isu-isu geopolitik serantau dan cara tindak balas negara tersebut yang 

mempengaruhi hubungan serantau. 

17. Delegasi telah meneliti dan memahami akan bidang tugas Committee of National 

Defense, Security and Foreign Affairs Vietnam dan mengambil maklum akan 

persamaan beberapa bidang tugas yang dilakukan dengan skop kerja 

Jawatankuasa ini. Delegasi juga telah memahami akan penjalanan persidangan 

National Assembly of Vietnam yang berbeza dengan Parlimen Malaysia. 

II. LAWATAN DAN MESYUARAT BERSAMA DIPLOMATIC ACADEMY OF 

VIETNAM (DAV)  

1. Delegasi telah bermesyuarat bersama delegasi daripada Diplomatic Academy of 

Vietnam (DAV). Delegasi DAV diwakili oleh Ms. Nguyen Huong Tra, Acting Director-

General di bawah Institute for Foreign Policy and Strategic Studies bersama 

delegasi beliau seramai lapan orang pensyarah dan penyelidik yang pakar dalam 

isu geopolitik serantau. 

2. Delegasi mengambil maklum bahawa DAV merupakan institusi utama di Vietnam 

yang melatih diplomat, pakar hubungan antarabangsa dan penyelidik dasar luar 

negara Vietnam. Ia berperanan sebagai pusat pendidikan, penyelidikan dan 

perbincangan strategik mengenai isu-isu global termasuk isu pertikaian Laut China 

Selatan. Ia merupakan institusi di bawah Kementerian Luar Negeri Vietnam, sama 

seperti Institute of Diplomacy and Foreign Relations (IDFR) di bawah Kementerian 

Luar Negeri Malaysia. 

3. Antara tugas utama DAV adalah sebagai satu institut pendidikan dan latihan, seperti 

di bawah: 

i. Melatih diplomat, pegawai kerajaan dan pakar hubungan antarabangsa; 

ii. Menawarkan program sarjana muda dan pascasiswazah dalam bidang 

diplomasi, undang-undang antarabangsa, ekonomi global, dan keselamatan 

serantau; dan  

iii. Menggunakan kaedah simulasi, perbincangan kes, dan latihan praktikal untuk 

menyediakan pelajar menghadapi cabaran dunia sebenar. 

4. Selain itu, skop kerja DAV juga meliputi bidang penyelidikan dan polisi, seperti di 

bawah: 

i. Menjalankan kajian strategik mengenai isu geopolitik, ekonomi antarabangsa 

dan keselamatan serantau; 

ii. Memberi input kepada kerajaan Vietnam dalam merangka dasar luar dan 

strategi diplomatik; dan 

iii. Menganjurkan persidangan antarabangsa, forum akademik dan dialog dasar. 

5. DAV juga menjalinkan kerjasama antarabangsa seperti di bawah: 

i. Menjalin hubungan dengan universiti dan institut diplomasi luar negara 

(contohnya Memorandum of Understanding – MoU dengan Flinders 

University, Australia); dan 

ii. Menjadi platform pertukaran akademik dan diplomatik antara Vietnam dengan 

dunia. 

6. Delegasi dimaklumkan bahawa DAV merupakan organisasi yang penting bagi 

menyokong dasar luar Vietnam dengan menyediakan analisis dan cadangan 

strategik. Selain itu, DAV juga melatih dan membentuk generasi diplomat baharu 

yang berpengetahuan dan berkemahiran tinggi melalui latihan yang diberikan. 

Selain itu, DAV menjadi pusat pemikiran (think tank) yang menghubungkan ahli 

akademik, kerajaan dan komuniti antarabangsa dalam menangani isu-isu kritikal. 

7. Melalui perbincangan antara delegasi bersama DAV, delegasi telah mendapat input 

akademik mengenai isu dan pertikaian geopolitik serantau seperti isu laut China 

Selatan dan isu perdagangan serantau seperti kolaborasi dan kerjasama 

perdagangan antara kedua negara. 

8. Delegasi memaklumkan bahawa kerjasama dalam industri halal merupakan salah 

satu bidang yang perlu dipelopori secara serius, memandangkan Malaysia telah 

muncul sebagai hab utama bagi industri halal di peringkat global. Malaysia bukan 

sahaja mempunyai ekosistem halal yang mantap dari segi pensijilan, standardisasi, 

dan penguatkuasaan, tetapi juga memiliki pasaran halal yang sedang berkembang 

pesat dengan potensi besar untuk diterokai. 

9. Delegasi memaklumkan bahawa dengan memanfaatkan kedudukan Malaysia 

sebagai hab halal, kedua-dua negara dapat membina kerjasama strategik yang 

bukan sahaja menyumbang kepada pertumbuhan ekonomi, tetapi juga 

memperkukuh imej sebagai negara yang komited terhadap nilai-nilai Islam dan 

pembangunan industri beretika. 

10. DAV memaklumkan bahawa instituti ini juga telah mendapat akreditasi yang 

bersesuaian daripada pihak berkuasa pendidikan tinggi Vietnam untuk berfungsi 

sebagai sebuah institusi yang berhak menganugerahkan ijazah sarjana muda dan 

ijazah sarjana dalam bidang perhubungan antarabangsa serta diplomasi. Dengan 

pengiktirafan ini, DAV bukan sahaja berperanan sebagai pusat latihan diplomat dan 

pegawai kerajaan, tetapi juga sebagai institusi akademik yang melahirkan graduan 

berkelayakan tinggi dalam bidang hubungan antarabangsa, undang-undang 

antarabangsa, ekonomi global, dan keselamatan serantau. 

11. Antara isu yang dibincangkan juga adalah hubungan serantau dan global Vietnam, 

seperti peranan ASEAN dalam mengekalkan kestabilan politik dan keselamatan dan 

hubungan Vietnam dengan kuasa besar seperti China, Amerika Syarikat, Jepun dan 

Kesatuan Eropah (EU).  

12. Secara kesimpulannya, perbincangan antara delegasi bersama DAV memberikan 

input akademik mengenai isu laut China Selatan, serta konteks hubungan serantau 

ASEAN dan di peringkat global. Delegasi memahami persepsi dan posisi Vietnam 

dalam pemutusan dasar luar demi mengekalkan kesejahteraan dan keamanan 

serantau. 

III. LAWATAN DAN MESYUARAT BERSAMA VIETNAM TRADE PROMOTION 

AGENCY (VIETRADE) 

1. Lawatan kerja diteruskan dengan lawatan dan mesyuarat ke Vietnam Trade 

Promotion Agency (VIETRADE) yang terletak di pusat bandar Hanoi. Delegasi 

VIETRADE diketuai oleh Encik Hoàng Minh Chiến, Deputy Director General yang 

mewakili Encik Vũ Bá Phú, Director of VIETRADE yang mempunyai urusan rasmi 

yang lain. 

2. VIETRADE ialah sebuah agensi kerajaan di bawah Kementerian Perindustrian dan 

Perdagangan Vietnam (Ministry of Industry and Trade) yang berpusat di Hanoi. Ia 

berperanan sebagai badan utama dalam mempromosikan perdagangan, 

pelaburan, dan jenama negara Vietnam di peringkat antarabangsa. MATRADE 

merupakan badan kerajaan Malaysia yang setara dengan VIETRADE dari segi 

bidang tugas dan fungsi.  

3. VIETRADE berfungsi sebagai pusat untuk mempromosi perdagangan 

antarabangsa produk Vietnam. Sebagai contoh menyokong eksport produk Vietnam 

ke pasaran global melalui pameran, ekspo dan misi perdagangan. Selain itu, 

VIETRADE juga berperanan sebagai pembangunan jenama negara dengan 

memperkenalkan imej Vietnam sebagai negara pengeluar berkualiti tinggi. Fungsi 

lain juga termasuk memberi sokongan kepada usahawan dan Perusahaan Kecil dan 

Sederhana (PKS) Vietnam untuk menembusi pasaran luar negara.  

4. VIETRADE turut menjadi penghubung antara Vietnam dengan negara-negara luar 

dari aspek perdagangan, contohnya rakan dagang ASEAN di peringkat serantau 

dan negara Eropah, Asia Timur dan Amerika di peringkat global. Selain itu, ia turut 

melaksanakan inisiatif digital bagi mempercepatkan proses promosi dan 

perhubungan perniagaan antara Vietnam dan negara luar. 

5. Antara intipati perbincangan termasuklah peluang perdagangan antara Malaysia 

dan Vietnam, dan inisiatif-inisiatif perdagangan yang boleh diperoleh jika melabur di 

Vietnam. Dari perspektif Vietnam, antara inisiatif menarik yang pelabur luar akan 

nikmati jika melabur di Vietnam antaranya: 

i. Insentif cukai dan kewangan – pengecualian atau pengurangan cukai korporat 

untuk tempoh tertentu. Kadar cukai korporat standard ialah 20%, tetapi pelabur 

asing boleh mendapat pengurangan kepada 10% hingga 17% bergantung 

pada sektor dan lokasi. Pengecualian cukai pula adalah selama 2 hingga 4 

tahun pertama, diikuti pengurangan 50% untuk 4 hingga 9 tahun berikutnya 

bagi projek di sektor keutamaan contohnya teknologi tinggi, tenaga boleh 

diperbaharui, pendidikan dan penjagaan kesihatan. 

ii. Zon ekonomi dan kawasan perindustrian – lebih 300 kawasan perindustrian 

dan zon ekonomi khas dengan infrastruktur lengkap. Pelabur mendapat akses 

kepada tanah industri, logistik, tenaga, dan tenaga kerja dengan kos 

kompetitif. Pengecualian atau pengurangan cukai import untuk mesin, 

peralatan, dan bahan mentah yang digunakan dalam projek pelaburan. Serta, 

terdapat pengecualian sewa tanah untuk tempoh tertentu di zon ekonomi atau 

kawasan perindustrian.  

iii. Integrasi ASEAN dan Perjanjian Perdagangan Bebas (FTA) – Vietnam 

merupakan ahli kepada 17 FTA, termasuklah Comprehensive and Progressive 

Agreement for Trans-Pacific Partnership (CPTPP), Regional Comprehensive 

Economic Partnership (RCEP), dan European Union-Vietnam Free Trade 

Agreement (EVFTA). Oleh itu, pelabur asing mendapat akses pasaran bebas 

tarif ke ASEAN, EU, Jepun, Korea dan banyak lagi. 

6. Antara isu yang dibincangkan semasa sesi tersebut juga adalah mengenai 

Comprehensive Strategic Partnership (CSP) yang telah ditandatangani pada 

November 2024, semasa lawatan rasmi Setiausaha Agung Parti Komunis Vietnam 

(CPV), Tô Lâm, ke Malaysia. Perdana Menteri Malaysia, Yang Amat Berhormat 

Dato’ Seri Anwar Ibrahim bersama kepimpinan Vietnam bersetuju untuk menaik 

taraf hubungan dua hala daripada Strategic Partnership kepada Comprehensive 

Strategic Partnership.  

7. Antara kepentingan CSP ini adalah mengukuhkan kerjasama dua hala dalam 

bidang keselamatan, pertahanan, ekonomi digital, maritim, tenaga boleh 

diperbaharui serta perdagangan dan pelaburan. Selain itu, CSP juga boleh menjana 

peluang ekonomi baharu bagi kedua negara, dengan Malaysia yang dijangka 

memainkan peranan dalam rantaian bekalan tenaga boleh diperbaharui (renewable 

energy), perkhidmatan dan pelaburan di Vietnam. 

8. Secara kesimpulannya, mesyuarat di VIETRADE telah memberikan penjelasan 

yang jelas mengenai kerjasama perdagangan dua hala antara Malaysia dan 

Vietnam. Perbincangan turut menekankan peluang pelaburan yang tersedia di 

Vietnam, termasuk insentif cukai, sokongan kerajaan, serta akses pasaran melalui 

rangkaian perjanjian perdagangan bebas. Mesyuarat ini memperkukuh kefahaman 

delegasi Malaysia terhadap strategi promosi perdagangan Vietnam dan membuka 

ruang kerjasama yang lebih luas dalam sektor ekonomi, pelaburan, serta integrasi 

serantau ASEAN. 

IV. LAWATAN DAN MESYUARAT BERSAMA DEPARTMENT OF INDUSTRY AND 

TRADE (SOUTHERN OFFICE) (DOIT) 

1. Delegasi memulakan lawatan kerja di Ho Chi Minh City dengan lawatan rasmi ke 

Department of Industry and Trade (Southern Office) (DOIT). Delegasi disambut oleh 

Encik Lê Văn Danh, Deputy Director General DOIT bersama pegawai-pegawai 

kanan DOIT.  

2. DOIT ialah jabatan kerajaan di bawah Kementerian Perindustrian dan Perdagangan 

Vietnam (MOIT) yang berfungsi di peringkat wilayah atau bandar besar seperti Ho 

Chi Minh City. Ia bertanggungjawab melaksanakan dasar industri dan perdagangan 

di peringkat tempatan, serta menjadi penghubung antara kerajaan pusat dengan 

komuniti perniagaan. 

3. Delegasi Malaysia dan pihak DOIT membincangkan potensi kerjasama dalam 

sektor semikonduktor, memandangkan Vietnam sedang giat membangunkan 

rantaian bekalan teknologi ini. Malaysia berkongsi pengalaman sebagai salah satu 

hab semikonduktor utama di ASEAN dengan cadangan untuk memperluas 

pelaburan kilang, pemindahan teknologi serta latihan tenaga kerja bagi menyokong 

pembangunan industri semikonduktor Vietnam. 

4. Perbincangan turut menekankan peluang pelaburan di zon perdagangan bebas dan 

kawasan ekonomi khas yang ditawarkan oleh Vietnam. Delegasi Malaysia 

menekankan bahawa syarikat Malaysia boleh memanfaatkan kos operasi yang 

kompetitif, insentif cukai, serta akses pasaran global melalui rangkaian perjanjian 

perdagangan bebas (FTA) yang dimiliki Vietnam. 

5. Vietnam menunjukkan minat yang mendalam terhadap pensijilan halal bagi produk 

makanan dan minuman, khususnya untuk menembusi pasaran Halal di ASEAN dan 

Timur Tengah. Malaysia menawarkan kepakaran melalui sistem pensijilan halal 

JAKIM yang diiktiraf antarabangsa sekali gus membuka peluang kerjasama dalam 

pembangunan ekosistem halal di Vietnam. 

6. Kerjasama dalam bidang pendidikan STEM turut dibincangkan dengan fokus 

kepada pembangunan tenaga kerja berkemahiran tinggi dalam sains, teknologi, 

kejuruteraan dan matematik. Delegasi Malaysia mencadangkan agar program 

pertukaran pelajar, latihan industri serta kolaborasi akademik antara universiti 

Malaysia dan Vietnam dipertingkatkan bagi memperkukuh kapasiti tenaga kerja 

masa depan. 

7. Vietnam menyatakan hasrat untuk meningkatkan kapasiti industri perikanan laut 

dalam. Malaysia menawarkan kepakaran dalam pengurusan sumber laut, teknologi 

perikanan moden serta kaedah lestari bagi memastikan industri ini berkembang 

tanpa menjejaskan ekosistem marin. 

8. Kedua-dua pihak membincangkan peluang memperkukuh sektor pelancongan dua 

hala termasuk pembangunan pakej pelancongan antara ASEAN dan promosi silang 

destinasi. Malaysia menekankan potensi untuk menarik lebih ramai pelancong 

Vietnam ke Malaysia di samping memperkenalkan destinasi baharu kepada 

pelancong Malaysia di Vietnam. 

9. Perbincangan turut menyentuh usaha meningkatkan eksport Malaysia ke Vietnam 

khususnya dalam sektor makanan halal, produk teknologi dan perkhidmatan 

kewangan. Delegasi berpendapat bahawa keseimbangan perdagangan perlu 

diperkukuh melalui strategi eksport yang lebih berfokus dan kerjasama sektor 

swasta. 

10. Vietnam berminat untuk memperkukuh sistem kewangan dan kerjasama dengan 

bank-bank Malaysia. Delegasi Malaysia menekankan potensi kerjasama dalam 

bidang pengurusan dana, fintech, serta perkhidmatan kewangan Islam yang boleh 

memberi nilai tambah kepada sistem kewangan Vietnam. 

11. Vietnam berkongsi rancangan pembangunan metro dan sistem pengangkutan 

bandar di Ho Chi Minh City. Malaysia menawarkan pengalaman dalam 

pembangunan sistem MRT dan LRT sebagai model kerjasama teknikal termasuk 

aspek reka bentuk, operasi dan pengurusan projek. 

12. Secara kesimpulannya, keseluruhan mesyuarat telah berlangsung dengan penuh 

produktif, membuahkan perbincangan yang mendalam mengenai sektor strategik 

yang boleh memperkukuh hubungan dua hala Malaysia–Vietnam. 

V. LAWATAN DAN MESYUARAT  BERSAMA MALAYSIAN BUSINESS CHAMBER 

(MBC) 

1. Mesyuarat terakhir bagi lawatan kerja ini ialah di pejabat Gamuda Land di Ho Chi 

Minh City yang juga menjadi lokasi pertemuan bersama Malaysian Business 

Chamber (MBC). Delegasi disambut oleh Encik Angus Liew sebagai Presiden MBC, 

bersama pengurusan MBC dan pengurusan Gamuda di Vietnam.  

2. MBC merupakan satu organisasi bukan kerajaan yang ditubuhkan pada Ogos 2000 

di Ho Chi Minh City sebagai platform utama untuk menghubungkan komuniti 

perniagaan Malaysia di Vietnam dengan pihak berkuasa tempatan, syarikat 

multinasional serta komuniti antarabangsa. 

3. Antara objektif penubuhan MBC di Ho Chi Minh City adalah untuk: 

i. menjadi hab sehenti bagi semua perniagaan dan individu Malaysia untuk 

berhubung serta berkongsi kepakaran dan pengetahuan daripada pelbagai 

industri; 

ii. menggalakkan hubungan perniagaan dalam kalangan ahli dengan 

perusahaan tempatan, multinasional, serta persatuan perniagaan lain; 

iii. memudahcara pelaburan dan peluang perniagaan antara Malaysia dan 

Vietnam; 

iv. menganjurkan seminar/forum perniagaan berkala bersama perusahaan 

Malaysia, tempatan, multinasional dan persatuan perniagaan lain; 

v. menyertai pelbagai aktiviti kebajikan bagi manfaat komuniti setempat; 

vi. menggalakkan dan memperkukuh penyertaan Malaysia dan Vietnam dalam 

ASEAN; dan  

vii. melaksanakan semua aktiviti selaras dengan peraturan kecil, peraturan dan 

undang-undang MBC. 

4. Oleh kerana faktor seperti kepadatan penduduk iaitu sebanyak 14 juta penduduk di 

Ho Chi Minh City (bersamaan dengan 13.4% jumlah populasi), kepesatan ekonomi 

dengan 23.5% keluaran dalam negeri kasar (KDNK) serta kedudukan geopolitik 

yang strategik, MBC membuka ibu pejabat di Ho Chi Minh City. Antara aktiviti dan 

program yang telah dianjurkan oleh MBC termasuklah networking events contohnya 

kolaborasi bersama dewan perniagaan lain, mengadakan forum dan seminar untuk 

membincangkan isu ekonomi dan peluang pelaburan, serta aktiviti sosial dan 

kebajikan seperti Gala Dinner, Tet Celebration dan Chap Goh Meh. 

5. Prestasi ekonomi di Ho Chi Minh City dan peluang pelaburan yang telah dikaji oleh 

Gamuda Land dibentangkan oleh Encik David Tay selaku Setiausaha Agung 

persatuan tersebut serta wakil daripada Gamuda Land. 

6. Pembentangan tersebut meliputi pengenalan mengenai kemasukan Gamuda Land 

di Vietnam, khususnya Ho Chi Minh City. Delegasi dimaklumkan bahawa Gamuda 

Land secara rasmi memasuki pasaran Vietnam dengan projek antarabangsa 

pertamanya pada tahun 2007. Sejak itu, kehadiran Gamuda Land di Vietnam 

semakin ketara melalui pembangunan pesat di kawasan bandar utama seperti 

Hanoi dan Ho Chi Minh City. 

7. Pada masa yang sama, syarikat ini terus memperluas projeknya di zon ekonomi 

utama termasuk Binh Chanh dan Thu Duc City di Ho Chi Minh City; serta di wilayah 

berdekatan seperti Thu Dau Mot (Binh Duong), Nhon Trach (Dong Nai) dan Hai 

Phong. 

8. Berdasarkan pembentangan tersebut, delegasi mengambil maklum bahawa di 

bawah MBC, terdapat beberapa syarikat Malaysia yang aktif berdagang di Vietnam 

khususnya Ho Chi Minh City, contohnya Petronas, CIMB Bank Vietnam, Lion Group 

(Parkson) dan Berjaya Group.  

9. Delegasi dimaklumkan bahawa kehadiran syarikat Malaysia di Vietnam 

menunjukkan bahawa hubungan ekonomi dua hala antara Malaysia dan Vietnam 

semakin kukuh, dan berkembang pesat. 

10. Selain itu, kehadiran MBC yang telah menjadi platform penghubung antara syarikat 

dan pihak berkuasa Vietnam telah memudahcara aliran perdagangan dan memberi 

ruang kepada perkembangan perniagaan yang akan memanfatkan penduduk di 

kedua negara ini. Pembentangan daripada pihak MBC adalah seperti Lampiran C. 

BAHAGIAN IV 

PEMERHATIAN JAWATANKUASA 

Setelah mengkaji dan melawati tempat-tempat yang dirancang semasa lawatan kerja, 

Ahli-ahli Jawatankuasa telah membuat pemerhatian seperti yang berikut: 

I. NATIONAL ASSEMBLY OF VIETNAM 

1. Jawatankuasa mengambil maklum bidang tugas Committee of National Defense, 

Security and Foreign Affairs Vietnam dan persamaan beberapa bidang tugas yang 

dilakukan dengan skop kerja Jawatankuasa ini.  

2. Jawatankuasa mengambil maklum National Assembly yang berfungsi sebagai 

badan legislatif tunggal (unicameral) dengan 500 ahli, berbeza dengan sistem 

bicameral Malaysia. Jawatankuasa memahami peranan unik badan ini sebagai 

kuasa negara tertinggi dengan kuasa perundangan dan pengawasan penuh. 

3. Jawatankuasa mengambil maklum akan pendirian Vietnam dalam isu sempadan 

Kemboja–Thailand iaitu pendirian berkecuali selaras dengan prinsip dasar luar 

mereka yang menekankan kedaulatan dan tidak mencampuri urusan dalaman 

negara lain. 

4. Jawatankuasa mengesyorkan bahawa isu penangkapan ikan secara haram perlu 

ditangani secara damai dan konstruktif melalui kerjasama erat antara kedua-dua 

negara, termasuk mekanisme dialog, perkongsian maklumat, serta 

penguatkuasaan bersama di kawasan perairan yang terlibat. Pendekatan ini dilihat 

mampu mengurangkan ketegangan, mengelakkan konflik, dan pada masa yang 

sama memperkukuh hubungan diplomatik Malaysia–Vietnam. 

II. DIPLOMATIC ACADEMY OF VIETNAM (DAV) 

1. Jawatankuasa mengambil maklum bahawa Diplomatic Academy of Vietnam (DAV) 

merupakan institusi utama di bawah Kementerian Luar Negeri Vietnam yang 

berperanan melatih diplomat, pakar hubungan antarabangsa, serta penyelidik dasar 

luar negara. DAV bukan sahaja berfungsi sebagai pusat pendidikan dan latihan, 

tetapi juga sebagai pusat pemikiran (think tank) yang menyumbang input strategik 

kepada kerajaan Vietnam dalam merangka dasar luar dan strategi diplomatik. 

2. Jawatankuasa mengambil maklum bahawa DAV turut memberi penekanan kepada 

isu geopolitik serantau, khususnya pertikaian Laut China Selatan, serta hubungan 

Vietnam dengan kuasa besar seperti China, Amerika Syarikat, Jepun dan Kesatuan 

Eropah. Input akademik yang diberikan oleh DAV membantu delegasi memahami 

persepsi dan posisi Vietnam dalam menentukan dasar luar negara, yang 

berlandaskan prinsip kedaulatan, keamanan serantau, dan kerjasama ASEAN. 

3. Jawatankuasa mencadangkan agar Malaysia dan Vietnam meneroka kerjasama 

dalam industri halal, memanfaatkan kedudukan Malaysia sebagai hab halal global. 

Kerjasama ini bukan sahaja menyumbang kepada pertumbuhan ekonomi kedua-

dua negara, tetapi juga memperkukuh imej sebagai negara yang komited terhadap 

nilai Islam dan pembangunan industri beretika. 

4. Jawatankuasa mengesyorkan supaya hubungan akademik dan diplomatik antara 

DAV dan institusi Malaysia diperkukuh melalui MoU, program pertukaran pelajar, 

serta forum bersama mengenai isu-isu strategik serantau. Langkah ini akan 

meningkatkan pemahaman bersama, memperkukuh jaringan diplomatik, dan 

menyokong usaha ASEAN dalam mengekalkan kestabilan politik serta keselamatan 

serantau. 

III. VIETNAM TRADE AND PROMOTION AGENCY (VIETRADE) 

1. Jawatankuasa mengambil maklum bahawa Vietnam Trade Promotion Agency 

(VIETRADE) merupakan agensi kerajaan di bawah Kementerian Perindustrian dan 

Perdagangan Vietnam yang berperanan sebagai badan utama dalam 

mempromosikan perdagangan, pelaburan, dan jenama negara Vietnam di peringkat 

antarabangsa. Fungsi VIETRADE adalah setara dengan MATRADE di Malaysia, 

menjadikannya rakan strategik penting dalam usaha memperkukuh hubungan 

perdagangan dua hala. 

2. Jawatankuasa mengambil maklum mengenai Comprehensive Strategic Partnership 

(CSP) yang dimeterai pada November 2024, yang menaik taraf hubungan dua hala 

Malaysia–Vietnam daripada Strategic Partnership kepada Comprehensive Strategic 

Partnership. Delegasi menekankan bahawa CSP ini membuka ruang kerjasama 

lebih mendalam dalam bidang keselamatan, pertahanan, ekonomi digital, maritim, 

tenaga boleh diperbaharui, serta perdagangan dan pelaburan. 

3. Jawatankuasa mengesyorkan agar Malaysia memanfaatkan peranan VIETRADE 

sebagai penghubung perdagangan antarabangsa, khususnya dalam memperluas 

akses pasaran produk Malaysia ke Vietnam dan seterusnya ke pasaran global 

melalui rangkaian perjanjian perdagangan bebas (FTA) yang dimiliki Vietnam. 

4. Jawatankuasa mengesyorkan agar Malaysia memberi tumpuan kepada peluang 

ekonomi baharu yang dijana melalui CSP, khususnya dalam rantaian bekalan 

tenaga boleh diperbaharui, perkhidmatan, dan pelaburan di Vietnam. Hal ini selaras 

dengan aspirasi Malaysia untuk memperkukuh kedudukan sebagai rakan strategik 

utama Vietnam dalam ASEAN dan Indo-Pasifik. 

IV. DEPARTMENT OF INDUSTRY AND TRADE (SOUTHERN OFFICE) 

1. Jawatankuasa mengambil maklum bahawa Department of Industry and Trade 

(DOIT) merupakan jabatan kerajaan di bawah Kementerian Perindustrian dan 

Perdagangan Vietnam (MOIT) yang berfungsi di peringkat wilayah seperti Ho Chi 

Minh City. DOIT memainkan peranan penting sebagai penghubung antara kerajaan 

pusat dengan komuniti perniagaan tempatan, serta melaksanakan dasar industri 

dan perdagangan di peringkat wilayah. 

2. Jawatankuasa mengambil maklum bahawa Vietnam menyediakan peluang 

pelaburan yang kompetitif di zon perdagangan bebas dan kawasan ekonomi khas, 

dengan insentif cukai dan akses pasaran global melalui rangkaian FTA. 

Jawatankuasa menekankan bahawa syarikat Malaysia boleh memanfaatkan 

kelebihan ini untuk memperkukuh kedudukan dalam pasaran serantau. 

3. Jawatankuasa mengambil maklum bahawa Vietnam berminat memperkukuh sistem 

kewangan dan kerjasama dengan bank-bank Malaysia. Jawatankuasa 

menekankan potensi kerjasama dalam pengurusan dana, fintech, dan 

perkhidmatan kewangan Islam yang boleh memberi nilai tambah kepada sistem 

kewangan Vietnam. 

4. Jawatankuasa mencadangkan agar Malaysia dan Vietnam memperkukuh 

kerjasama dalam pensijilan halal, memanfaatkan kepakaran Malaysia melalui 

sistem pensijilan JAKIM yang diiktiraf antarabangsa. Hal ini akan membuka peluang 

bagi produk Vietnam menembusi pasaran Halal di ASEAN dan Timur Tengah. 

5. Jawatankuasa mengesyorkan agar Malaysia memanfaatkan peluang kerjasama 

dalam sektor semikonduktor, memandangkan Vietnam sedang giat membangunkan 

rantaian bekalan teknologi ini. Malaysia boleh berkongsi kepakaran sebagai hab 

semikonduktor ASEAN dengan menawarkan pelaburan kilang, pemindahan 

teknologi, serta latihan tenaga kerja. 

V. MALAYSIAN BUSINESS CHAMBER (MBC) 

1. Jawatankuasa mengambil maklum bahawa Malaysian Business Chamber (MBC) 

yang ditubuhkan pada tahun 2000 di Ho Chi Minh City berperanan sebagai platform 

utama untuk menghubungkan komuniti perniagaan Malaysia dengan pihak 

berkuasa tempatan, syarikat multinasional serta komuniti antarabangsa. MBC telah 

menjadi jambatan penting dalam memudahcara pelaburan, perdagangan, serta 

hubungan perniagaan antara Malaysia dan Vietnam. 

2. Jawatankuasa mengesyorkan agar MBC terus diperkukuh sebagai hab sehenti bagi 

komuniti perniagaan Malaysia di Vietnam. Melalui aktiviti seperti seminar, forum 

perniagaan, dan acara jaringan (networking), MBC dapat memperluas peluang 

kerjasama antara syarikat Malaysia dengan perusahaan tempatan dan 

antarabangsa, sekali gus meningkatkan daya saing perniagaan Malaysia di 

Vietnam. 

3. Jawatankuasa mengesyorkan agar MBC terus memainkan peranan sebagai 

penghubung antara syarikat Malaysia dengan pihak berkuasa Vietnam, kerana 

peranan ini telah memudahcara aliran perdagangan dan membuka ruang kepada 

perkembangan perniagaan yang memberi manfaat kepada kedua-dua negara. 

BAHAGIAN V 

RUMUSAN JAWATANKUASA 

 

Secara keseluruhannya, lawatan kerja JKP Perhubungan Antarabangsa dan 

Perdagangan Antarabangsa, Dewan Rakyat ke Hanoi dan Ho Chi Minh City, Vietnam 

telah mencapai objektif yang digariskan dan memberikan impak yang signifikan kepada 

delegasi. Perbincangan mendalam serta perkongsian ilmu sepanjang lawatan telah 

memperkukuh kefahaman Ahli-ahli Jawatankuasa terhadap isu-isu strategik yang 

berkaitan dengan perdagangan antarabangsa, pelaburan, dan hubungan dua hala. 

Lawatan ini bukan sahaja membuka ruang kepada delegasi untuk memperkukuh 

diplomasi Parlimen Malaysia-Vietnam, malah turut memberi peluang kepada Ahli-ahli 

Jawatankuasa untuk meninjau secara lebih mendalam isu-isu strategik serantau seperti 

Laut China Selatan, dinamik geopolitik Amerika Syarikat-China dan implikasinya 

terhadap ASEAN, serta isu sempadan dan kestabilan serantau khususnya melibatkan 

Kemboja-Thailand. 

Impak lawatan ini terhadap negara adalah besar, khususnya dalam memperkukuh dasar 

perdagangan luar negara, meningkatkan kefahaman mengenai dinamik perdagangan 

Malaysia-Vietnam, serta menilai peluang pelaburan dan rantaian bekalan serantau. 

Pendedahan kepada amalan terbaik Vietnam dalam pembangunan industri dan 

pelaksanaan perjanjian perdagangan bebas juga memberi nilai tambah kepada Ahli-ahli 

Jawatankuasa dalam merangka dasar yang lebih berkesan, berdaya saing dan selari 

dengan kepentingan Malaysia di peringkat antarabangsa. 

Lawatan kerja seperti ini wajar diteruskan pada masa hadapan kerana ia membolehkan 

Ahli-ahli Jawatankuasa memainkan peranan yang lebih aktif dalam membina hubungan 

antarabangsa, memahami dinamik geopolitik dan ekonomi global, serta menyumbang 

kepada pembangunan dasar yang berpaksikan kepada pengalaman dan pengetahuan 

antarabangsa. Ia juga memperkukuh imej Malaysia sebagai rakan dagang yang komited, 

progresif dan strategik di mata dunia. Gambar-gambar sepanjang lawatan kerja 

dilampirkan seperti Lampiran D.  

 

 



23 

BAHAGIAN VI 

PENGHARGAAN 

 

JKP Perhubungan Antarabangsa dan Perdagangan Antarabangsa merakamkan setinggi-

tinggi penghargaan dan ucapan terima kasih kepada semua pihak yang telah 

memberikan kerjasama dan sokongan dalam menjayakan lawatan kerja ke Hanoi dan Ho 

Chi Minh City, Vietnam pada Isnin, 12 Januari 2026 hingga Jumaat, 16 Januari 2026. 

Secara khususnya, Jawatankuasa merakamkan setinggi-tinggi penghargaan kepada: 

1. Pengurusan Parlimen Malaysia, atas kepercayaan dan sokongan penuh dalam 

menjayakan pelaksanaan lawatan kerja ini sebagai sebahagian daripada usaha 

memperkukuh fungsi semak dan imbang Parlimen melalui pendedahan 

antarabangsa serta perkongsian amalan terbaik; 

2. Kedutaan Malaysia di Hanoi, Vietnam dan Konsulat Jeneral Malaysia di Ho Chi Minh 

City, khususnya kepada: 

i. Tuan Yang Terutama (TYT) Dato’ Tan Yang Thai, Duta Malaysia ke Vietnam; dan 

ii. YBrs. Tuan Firdauz Othman, Konsul Jeneral Malaysia di Ho Chi Minh City  

atas kerjasama erat, bantuan logistik dan sokongan diplomatik yang diberikan 

sepanjang keberadaan delegasi di Vietnam;  

3. Pegawai-pegawai di Kedutaan Malaysia di Hanoi, Vietnam dan Konsulat Jeneral 

Malaysia di Ho Chi Minh City atas bantuan logistik dan hospitaliti sepanjang delegasi 

berada di Vietnam; dan  

4. Cik Nadrah Husnina binti Hassim dan Puan Mardiana binti Musliman, Sekretariat 

Jawatankuasa Pilihan berkaitan Kementerian, Bahagian Pengurusan Dewan 

Rakyat dalam menguruskan dan melaksanakan urusan sebelum, semasa dan 

selepas lawatan kerja serta memastikan lawatan ini berjalan dengan lancar. 

DI LAMAN WEB 

https://www.parlimen.gov.my/jkdr



 

LAMPIRAN 

PENYATA JAWATANKUASA PILIHAN PERHUBUNGAN ANTARABANGSA DAN 

PERDAGANGAN ANTARABANGSA 

 

DR. 8 TAHUN 2026 – LAPORAN LAWATAN KERJA JAWATANKUASA PILIHAN 

PERHUBUNGAN ANTARABANGSA DAN PERDAGANGAN ANTARABANGSA KE 

5 – 13 

4.  Lampiran D 

Lawatan Kerja 
14 – 34 

Lampiran A 

LAWATAN KERJA JAWATANKUASA PILIHAN  

PERHUBUNGAN ANTARABANGSA DAN PERDAGANGAN ANTARABANGSA,  

DEWAN RAKYAT KE HANOI DAN HO CHI MINH CITY, VIETNAM 

12 JANUARI – 16 JANUARI 2026 (ISNIN – JUMAAT) 

 

SENARAI DELEGASI 

 

1. Yang Berhormat Tuan Wong Chen  

Pengerusi 

Merangkap Ahli Parlimen Subang  

 

2. Yang Berhormat Datuk Willie anak Mongin 

Naib Pengerusi  

Merangkap Ahli Parlimen Puncak Borneo 

 

3. Yang Berhormat Datuk Andi Muhammad Suryady 

Ahli Parlimen Kalabakan  

 

4. Yang Berhormat Dato' Wira Dr. Ku Abd Rahman bin Ku Ismail 

Ahli Parlimen Kubang Pasu 

 

5. Yang Berhormat Dato’ Haji Mohd Suhaimi bin Abdullah 

Ahli Parlimen Langkawi 

 

SETIAUSAHA DELEGASI: 

 

6. Cik Nadrah Husnina binti Hassim 

Seksyen Jawatankuasa Pilihan Berkaitan Kementerian, Dewan Rakyat 

 

7. Puan Mardiana binti Musliman 

Seksyen Jawatankuasa Pilihan Berkaitan Kementerian, Dewan Rakyat 

Lampiran B 

LAWATAN KERJA JAWATANKUASA PILIHAN  

PERHUBUNGAN ANTARABANGSA DAN PERDAGANGAN ANTARABANGSA, 

DEWAN RAKYAT KE HANOI DAN HO CHI MINH CITY DI VIETNAM 

12 JANUARI - 16 JANUARI 2026  

(ISNIN HINGGA JUMAAT) 

 

TENTATIF PROGRAM 

MASA PROGRAM 

12 JANUARI 2026 (ISNIN) 

10.10 pagi 
Berlepas dari Kuala Lumpur International Airport (KUL) ke Noi 

Bai International Airport (HAN) [ Malaysia Airlines ] 

12.30 tengah 

hari 
Ketibaan di Hanoi  

1.00 tengah hari Check-in di Sheraton Hotel Hanoi dan berehat  

2.30 petang Mesyuarat bersama Kedutaan Malaysia di Hanoi 

5.20 petang Bergerak ke Hoa Lo Prison Museum 

6.30 petang Pulang ke hotel dan berehat 

13 JANUARI 2026 (SELASA) 

9.30 pagi  Berkumpul di lobi hotel 

10.00 pagi 
Mesyuarat bersama National Defense, Security and Foreign Affairs 

Committee di National Assembly of Vietnam 

12.00 tengah 

hari 
Rehat dan makan tengah hari 

2.00 petang  Mesyuarat bersama Diplomatic Academy of Vietnam (DAV) 

3.45 petang Mesyuarat bersama Vietnam Trade Promotion Agency (VIETRADE) 

6.30 petang 
Makan malam bersama Kedutaan Malaysia di Rumah Malaysia, 

Hanoi 

MASA PROGRAM 

14 JANUARI 2026 (RABU) 

9.30 pagi Berkumpul di lobi hotel 

12.00 tengah 

hari 
Check-out dan bergerak ke Noi Bai International Airport (HAN) 

2.30 petang 
Berlepas dari Noi Bai International Airport (HAN) ke Tan Son 

Nhat International Airport (SGN) [ Vietnam Airlines ] 

4.40 petang Ketibaan di Ho Chi Minh City  

5.00 petang Check-in di New World Hotel Saigon dan berehat 

15 JANUARI 2026 (KHAMIS) 

9.00 pagi 
Berkumpul di lobi hotel untuk bergerak ke Department of Industry 

and Trade (DOIT) 

9.30 pagi 
Mesyuarat bersama Department of Industry and Trade (Southern 

Office) 

11.30 pagi Mesyuarat bersama Malaysian Business Chamber (MBC) 

12.30 tengah 

hari  
Makan tengah hari di Malaysian Business Chamber (MBC) 

2.30 petang  Mesyuarat bersama Konsulat Jeneral Malaysia di Ho Chi Minh City 

4.00 petang  Pulang ke hotel dan berehat 

6.00 petang 
Berkumpul di lobi dan bergerak ke Golden Dragon Water Puppet 

Theater 

7.30 petang  Pulang ke hotel dan berehat 

16 JANUARI 2026 (JUMAAT) 

9.30 pagi  Berkumpul di lobi hotel untuk bergerak ke Artbook Souvenir Shop 

12.00 tengah 

hari  
Check-out 

MASA PROGRAM 

4.40 petang 
Berlepas dari Tan Son Nhat International Airport (SGN) ke Kuala 

Lumpur International Airport (KUL) [ Malaysia Airlines ] 

7.45 malam Ketibaan di Kuala Lumpur 

